Монгол Улсын Их Хурлын ээлжит бус чуулганы Хууль зүйн байнгын хорооны 2009 оны 3 дугаар сарын 03-ны өдөр /Мягмар гараг/-ийн хуралдаан 15 цаг 50 минутад Төрийн ордны “В” танхимд эхлэв.

Байнгын хорооны дарга, УИХ-ын гишүүн Х.Жекей ирц, хэлэлцэх асуудлын дарааллыг танилцуулж, хуралдааныг даргалав.



Хуралдаанд ирвэл зохих 20 гишүүнээс 11 гишүүн ирж, 55,0 хувийн ирцтэй байв. 


Чөлөөтэй: Х.Баттулга, С.Баяр, Р.Гончигдорж, Д.Дэмбэрэл, Ч.Сайханбилэг, Ж.Сүхбаатар, Б.Чойжилсүрэн, Ц.Элбэгдорж. 

Өвчтэй: Д.Одбаяр.

Нэг. Монгол Улсын 2009 оны төсвийн тухай хуульд өөрчлөлт оруулах тухай, Монгол Улсыг хөгжүүлэх сангийн 2009 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2009 оны төсвийн тухай хуульд өөрчлөлт оруулах тухай хуулийн төслүүд /хоёр дахь хэлэлцүүлэг/ / үргэлжлэл/

Хэлэлцэх асуудалтай холбогдуулан Сангийн яамны Төрийн нарийн бичгийн дарга Д.Баттөр, Улсын Ерөнхий прокурорын орлогч Ч.Мөнхбат, Шүүхийн Ерөнхий Зөвлөлийн гүйцэтгэх нарийн бичгийн дарга Н.Ганбаяр, Улсын Дээд Шүүхийн Тамгын газрын дарга Д.Эрдэнэчулуун, Авилгалтай тэмцэх газрын дэд дарга Д.Сундуйсүрэн, Хүний эрхийн үндэсний комиссын дарга Д.Солонго, Хүний эрхийн үндэсний комиссын ажлын албаны дарга Д.Гэрэлчулуун, Авилгатай тэмцэх газрын ерөнхий нягтлан бодогч Ч.Оюунсүрэн, Хүний эрхийн үндэсний комиссын ахлах нягтлан бодогч Ц.Ойдов, Сангийн яамны Орлогын хэлтсийн мэргэжилтэн Б.Отгонцэцэг, Хөрөнгө оруулалтын хэлтсийн ахлах мэргэжилтэн, Зарлагын хэлтсийн мэргэжилтэн А.Мандахнаран, Төсвийн нэгтгэлийн мэргэжилтэн Н.Мандуул, Монгол Улсын хөгжүүлэх сангийн ажлын албаны мэргэжилтэн Н.Сансармаа, УИХ-ын Тамгын газрын Эрх зүй, хууль тогтоомжийн хэлтсийн зөвлөх Л.Батмөнх, Хууль зүйн байнгын хорооны зөвлөх Б.Баасандорж, референт А.Адъяасүрэн, Э.Ганболд нарын бүрэлдэхүүнтэй ажлын хэсэг байлцав.

Хуулийн төслийн хоёр дахь хэлэлцүүлэгтэй холбогдуулан УИХ-ын гишүүн Х.Тэмүүжин, Б.Бат-Эрдэнэ, Ж.Энхбаяр нарын асуусан асуултанд УИХ-ын гишүүн Х.Жекей, УИХ-ын гишүүн, Хууль зүй, дотоод хэргийн сайд Ц.Нямдорж, ажлын хэсгээс Сангийн яамны Төрийн нарийн бичгийн дарга Д.Баттөр, Авилгалтай тэмцэх газрын дэд дарга Д.Сундуйсүрэн нар хариулж, тайлбар хийв. 

УИХ-ын гишүүн Ж.Энхбаяр, Ц.Мөнх-Оргил, Ц.Нямдорж, Д.Оюунхорол, Д.Лүндээжанцан, Х.Тэмүүжин, Д.Тэрбишдагва нар санал хэлэв. 

Х.Жекей: - УИХ-ын гишүүн Ц.Мөнх-Оргил, Х.Тэмүүжин нарын гаргасан Төрийн албан хаагчдын цалинг 20-30 хувь бууруулахаар төсөлд тусгагдсаныг хасах гэсэн саналыг дэмжье.

Зөвшөөрсөн:
7

Татгалзсан:

4

Бүгд:


11

Гишүүдийн олонхийн саналаар дэмжигдлээ.

УИХ-ын гишүүдээс гаргасан саналуудыг Байнгын хорооноос гарах санал, дүнэлтэнд тусган Төсвийн байнгын хороонд шилжүүлэхээр тогтов.

Хуралдаан 16 цаг 25 минутад өндөрлөв.

Тэмдэглэлтэй танилцсан:

 ХУУЛЬ ЗҮЙН БАЙНГЫН
     ХОРООНЫ ДАРГА





Х.ЖЕКЕЙ


Тэмдэглэл хөтөлсөн:

ХУРАЛДААНЫ ТЭМДЭГЛЭЛ

              ХӨТЛӨГЧ






Б.НАРАНТУЯА

МОНГОЛ УЛСЫН ИХ ХУРЛЫН ЭЭЛЖИТ БУС ЧУУЛГАНЫ ХУУЛЬ 

ЗҮЙН БАЙНГЫН ХОРООНЫ 3 ДУГААР САРЫН 03-НЫ  ӨДӨР /МЯГМАР 

ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Х.Жекей: - Эрхэм гишүүдийн амрыг эрье. Байнгын хороодын гишүүдийн ирц, Оюунхорол гишүүнийг ирцэнд аваад, одоо ингээд орж ирж байна. Ингээд ирц хангалттай байна. 

Хууль зүйн байнгын хорооны 2009 оны 3 дугаар сарын 03-ны өдрийн хуралдааныг нээснийг мэдэгдъе. 

Хуралдаанаар хэлэлцэх асуудал, Монгол Улсын 2009 оны төсвийн тухай хуульд нэмэлт, өөрчлөлт оруулах тухай, Монгол Улсыг хөгжүүлэх сангийн 2009 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2009 оны төсвийн тухай хуульд өөрчлөлт оруулах тухай хуулиудын төслүүдийг үргэлжлүүлэн хэлэлцэнэ ээ. 

Ажлыг хэсгийг танилцуулъя. Мөнхбат Улсын Ерөнхий прокурорын орлогч дарга, Ганбаяр Шүүхийн Ерөнхий Зөвлөлийн гүйцэтгэх нарийн бичгийн дарга, Эрдэнэчулуун Улсын Дээд Шүүхийн Тамгын газрын дарга, Сундуйсүрэн Авилгалтай тэмцэх газрын дэд дарга, Оюунсүрэн Авилгалтай тэмцэх газрын ерөнхий нягтлан бодогч, Гэрэлчулуун Хүний эрхийн үндэсний комиссын ажлын албаны дарга, Ойдов Хүний эрхийн үндэсний комиссын ахлах нягтлан бодогч, Сангийн яамнаас Баттөр Төрийн нарийн бичгийн дарга, Сансармаа Монгол Улсыг хөгжүүлэх сангийн ажлын албаны мэргэжилтэн, Отгонцэцэг Сангийн яамны Орлогын хэлтсийн мэргэжилтэн, Цэнд-Аюуш Сангийн яамны Хөрөнгө оруулалтын хэлтсийн ахлах мэргэжилтэн, Мандахнаран Зарлагын хэлтсийн мэргэжилтэн, Мандуул Сангийн яамны Төсвийн нэгтгэлийн хэлтсийн мэргэжилтэн нар оролцож байна. 

Ингээд өнгөрсөн юугаар завсарлага авсан. Хурал бол үндсэндээ үргэлжилж байгаа. Асуух асуулттай гишүүд байна уу? 

За, Тэмүүжин гишүүн, дараа нь Бат-Эрдэнэ гишүүн. Тэмүүжин гишүүнийг асуулт асуухыг урьж байна. 

Х.Тэмүүжин: - Төсвийн тодотгол дээр чинь Ерөнхий сайдынх нь хэлсэн үгээр байна уу? Эсвэл өргөн барьснаараа байна уу? Ерөнхий сайдын хэлсэн үгээр бол цалингийн 20, 30 хувийн хасалтаа болиод, үйл ажиллагааны болон урсгал зардлаасаа 20 хувиа гаргаж ирэе гэсэн тийм тооцоо яриад байсан шүү дээ. Өчигдөр Төрийн байгуулалтын байнгын хороон дээр цалингийн 20 хувь чинь л яваад байна лээ. Тэгээд яг алинаар нь байгаа юм бол? 

Х.Жекей: - Одоо яг өргөн барьснаараа бид ярьж байгаа шүү дээ. 

Х.Тэмүүжин: - Тийм үү? Цалингаа хасъя гэдэг дээрээ байна уу? 

Х.Жекей: - Тийм. Гишүүд саналаа гаргаад, тэгээд явчихна биз дээ, тийм ээ? Нямдорж сайд. 

Ц.Нямдорж: - Их Хурал өөрөө эх үүсвэр олоод, 98.0 тэрбум төгрөгийн тооцоо, 20 хувийн хасалтыг дэмжихгүй гэж үзэж байгаа гэсэн шүү дээ. Ер нь бол өөрөө өөрийгөө хуурч хэрэггүй. Урсгал зардлаас ямар нэгэн байдлаар 20 хувийн хэмнэлт гаргаж, тэрүүгээр цалинг хэвээр хадгалах тухай асуудал байхгүй. Урсгал зардлыг чинь Сангийн яамныхан мөлжсөөр байгаад, мөлжсөн чөмөгний толгой шиг болгоод хаячихсан. Дундаас нь ямар ч хэмнэлт гаргах бололцоогүй тийм л зардал байдаг. Тэгэхээр одоо түс тас цалин хасахгүй гэж тооцож байгаа бол хасахгүй хэвээр байлгана. Ийм ийм эх үүсвэрээс 98.0 тэрбум төгрөг гаргаад, хэвээр нь хадгална аа гэдэг шийдвэрээ л Их Хурал гаргах хэрэгтэй. 

Х.Жекей: - Нэмж хариулах уу?

Ц.Нямдорж: - Зөв ярьж байгаа биз, Сангийн яамныхан. Та нар одоо Нямдорж хэдэн размерын цамц хэрэгтэй вэ гээд л 41 гээд оруулахаар 40 гээд яг тааруулаад л тайрдаг шүү дээ. Ингэж төсөв баталж, хэлэлцэж баталдаг байхаа? 

Х.Жекей: - Сангийн яам хариулах уу? Нэмж. Баттөр дарга. 

Д.Баттөр: - Сангийн яам Засгийн газрын оруулж ирсэн, өргөн барьсан тэр төсөл дээр л ярих эрхтэй байгаа л даа. Хэлэлцүүлгийн явцад бол янз бүрийн саналууд гарч байгаа. Тэрэн дээр яахав одоо авсан үүргийн дагуу тооцоо судалгаа хийж байгаа л болохоос биш, бид нарын ярих хэмжээ, хүрээ маань одоо өргөн байсан тэр ч хэмжээ л дээ. 

Х.Жекей: - Бат-Эрдэнэ гишүүн асуучих. 

Б.Бат-Эрдэнэ: - Баярлалаа. Хөдөө, орон нутагт явж байхад сумын хэсгийн төлөөлөгчийн унаа, бензин, бичиг хэргийн зардал гэж юм огт тусгагдаагүй гээд ингээд. Энэ яагаад ингэдэг вэ гэхээр зэрэг иргэд, хөдөлмөрчидтэй уулзаад, цагдаагийн ажил албатай юм л босоод ирэхээр зэрэг одоо төсөв байдаггүй бид. Хөөцөлдөөд явах ямар ч бололцоо байхгүй гээд ингээд суучихдаг юм л даа. Энэ одоо нилээн хэдэн жил яригдаад байгаа юм. Энийг одоо оруулаад, батлаад өгчих бололцоо байдаггүй юм уу? 

Үнэхээр одоо батлаад өгсөн юмыг энэ одоо ингэж яриад байдаг юм уу? Эсвэл ерөөсөө энэ аймгийн цагдаагийн газрын төсөвт ч байхгүй, сумын Засаг даргын төсөвт ч байхгүй, дунд нь хаягдсан ийм бодитой зүйл байна уу? Энийг асууж, тодруулмаар байх юм. Хэрвээ байхгүй бол тэр чинь цагдаа төсөв байхгүй бол юу ч одоо хэргийн хойноос явах арга байхгүй шүү дээ. 

Х.Жекей: - Нямдорж сайд хариулъя. 

Ц.Нямдорж: - Одоо энэ чиглэлээр юм нэмэх бололцоо байхгүй л дээ. Засгийн газар санал оруулчихсан. Тэр саналаа хамгаалахаас өөр бидэнд арга байхгүй. Ер нь бол судалгаа хийгдэж байгаа, цаашдын цагдаагийн санхүүжилтийг яах уу гэдэг л асуудал байгаа юм л даа. Цалин, санхүү, хувцасны зардал гэх мэтийн зардлуудыг энэ цагдаа чинь төвлөрсөн шугамаар зохион байгуулчихдаг. Хэргийн шалгалтын зардал гээд өөрийн чинь түрүүн ярьдаг хэмжээний зардлын заримыг нь хагас дутуу өгөөд, тэр нь хүрдэггүй. Ийм л юм байгаа юм. Уг нь болдогсон бол тэр Гэмт хэргээс урьдчилсан сэргийлэх салбар зөвлөл гээд сум болгонд байгаа шүү дээ. Энэ салбар зөвлөл нь гайгүй ажиллаад, улсын төсвөөс өгч байгаа хөрөнгөөс гадна жил жилийнхээ төсөвт Гэмт хэрэгтэй тэмцэхэд орон нутгийн төсвөөс өдий дайны юм гаргана гэсэн шйидвэр гаргаад, тэрэн дээрээ ажлаа хийгээд явчихвал болох л хувилбар л даа. Манайхан л болсон хойно тийм юм хийхгүй байгаагаас л энэ асуудал хүндрээд байгаа юм. 

Өөр нэг юмыг нь янз янзын торгууль, шийтгэврийн зардлын 40 хувийг төвлөрүүлж, энэ урьдчилсан сэргийлэх арга хэмжээнд зарах ёстой юм л даа. Сүүлийн 10-аад жил энэ 40 хувийн зардлыг Сангийн яам төсөвт суулгахаас татгалзаад, ямар нэгэн байдлаар бултуулаад, өнөөдрийг хүртэл хэрэгжүүлэхгүй байгаа. Ер нь цаашдаа урьдчилсан сэргийлэх хуулинд өөрчлөлт оруулаад, энэ шийтгэвэрүүдийн зардлын 40 хувийг зохицуулах зөвлөлд төвлөрүүлж, тарааж өгөх байдлаар ер нь ажиллах нөхцөлийг нь хангадаг ч юм бил үү гэсэн юм бодоод л байж байгаа. Энэ саналыг жичэд нь оруулж ирнэ ээ гэж бодож байгаа. 

Х.Жекей: - Өөр нэмж асуух хүн байна уу? За, горимын саналыг нь сонсъё. Мөнх-Оргил гишүүн. За, Энхбаяр гишүүн асууя. 

Ж.Энхбаяр: - Нэг ийм санал байна. Бид нилээн гол асуудал дээр төрийн албан хаагчдын цалинг хаснаа гэдгээр санал хураалгаад, хэрвээ энэ дэмжигдэх юм бол тэр 98.0 тэрбумын эх үүсвэрийн асуудал нэг, дэмжигдэхгүй бол юу юунаас энийг гаргах уу гэдгээ хөөгөөд явчихмаар байна. Энэ дээр их том зангилгаа нь тэр төрийн албан хаагчдын цалингийн 20 хувь яриад байна гэж байгаа. Манай ажлын хэсэг дээр, бүлгүүд дээр гарсан ажлын хэсэг дээр бид энийг нэг бүрчлэн үзээд, Сангийн яамтай суугаад, Үндсэн хуулийн цэцийн ордонгоос авахуулаад, хассаар байгаа, нийгмийн халамжийн асуудлыг хассаар байгаад, яг энэ 90 гаруй тэрбум төгрөгний эх үүсвэрийг гаргасан. Тавьж байгаа одоо шинэ хөрөнгө оруулалтын ажлууд, хар замын ажлууд, ингээд шахаад байвал 98.0-ыг бид нар гаргасан л даа. Тэгээд 20 хувь хасаад шийднээ гэвэл энэ рүүгээ оръё. Хасахгүй гээд, тэгээд энийг гол суурь энэ юм болов уу. Энэ дээр нэг санал хураалгаж өгөөч ээ гэж. 

Засгийн газар угаасаа дэмжих юм уу, дэмжихгүй юм уу? 

Х.Жекей: - Сангийн яамнаас асууж байгаа юм уу, тийм ээ? 

Ц.Мөнх-Оргил: - Эртээдийн Байнгын хорооны хурал дээр үндсэндээ цалингийн асуудал ярьж байгаад л ажлын хэсгүүд бүлгүүд дээр яръя гээд л тарсан шүү дээ. Тэрнээс хойш ажлын хэсгүүд ажилласан. Хоёр бүлэг дээр цалингийн асуудлыг яриад, зохимжгүй юмаа гэдгээр санал хураагаад, шийдсэн байгаа нөхцөлд одоо дахиж цалингийн асуудлаар Байнгын хороон дээр санал хураагаад яахав. Тэмүүжин гишүүн бид хоёрын өгсөн зарчмын зөрүүтэй саналын томъёоллоор санал хураагаад, тэгээд үндсэндээ манай Байнгын хорооны төсвийн хэлэлцүүлэг дуусна шүү дээ. Би бол цалингийн асуудлаа шийдсэн байхад ажлын хэсгүүд бол хөрөнгө оруулалт, бусад зардлын хэмнэлтийг тэр 90.0 тэрбумыг нөхөж байна гэж ойлгосон. Тэгээд явчихвал яасан юм бэ? Тэгээд явчихвал яасан юм бэ, даргаа? Өөр зарчмын зөрүүтэй санал байвал хураалгаад. 

Х.Жекей: - Ингэсэн байна лээ шүү дээ. Төрийн байгуулалтын байнгын хороо өчигдөр хуралдаад, цалингийн асуудал дээр санал хураасан байна. Тэгээд тэрийгээ 20 хувь хасах нь боломж муутай гэсэн байдлаар хураасан байна гэсэн шүү дээ. Тэгээд хоёр гишүүн бас яг одоо энэ шүүхийн болон прокурорын цалингийн асуудал, Авилгалтай тэмцэх газрын цалингийн асуудалд ингээд санал ирүүлчихээд байхгүй юу. Санал хураах юман дээрээ энэ яригдах байх. Намын бүлгүүд дээр бас санал хураасан байна шүү дээ. Тэгэхээр одоо бид ярилцаж байгаад, саналаа бид Төсвийн байнгын хороонд өгнө шүү дээ. Эндээс. 

Ц.Нямдорж. – Горимын юм байна. Ер нь бол Хуулийн байнгын хороо өөрт эрхлэх асуудлынхаа хүрээний төсвийн л асуудал ярина шүү дээ, тийм ээ?

Х.Жекей: - Тэгнэ. 

Ц.Нямдорж: - Тэр бүхэлд цалинг 20 хувиар нэмэх, хасахын тухай асуудлыг энд ярихгүй. Эрх мэдлийн ерөнхий хариуцах эрх мэдлийнх нь хэмжээ энэ учраас энэ цалин санхүүтэй холбоотой асуудлаар Хууль зүйн байнгын хороон дээр санал хураамгүй байна. Энэ асуудлаа Төсвийн байнгын хороон дээр намын бүлгүүд ойлголцсон байдлаараа санал хураах шаардлагатай гэдгийг ойлголцоод, тэрэн дээр асуудлаа шийдэх хэрэгтэй л дээ. Төрийн байгуулалтын байнгын хороо ч, Хууль зүйн байнгын хороо ч нийт дүнгээрээ 20 хувь хасах асуудлаар санал хураах ёсгүй шүү дээ. Зүгээр, шүүх, прокурорын асуудал гээд л ярьж байна. Хасагдахгүй гэвэл бүгдээрээ л хасагдахгүй л явчихна. Хасагдана гэвэл бүгдээрээ л хасагдана. Тэрнээс энэ баахан багш, эмч нарын цалинг хасч хаячихаад, бид нар жишээ нь, гишүүд цалингаа хэвээр нь үлдээж болохгүй шүү дээ. Ерөнхийдөө ингээд ойлголцоод явчихвал яасан юм?

Х.Жекей: - Тэгэхдээ ийм байна шүү дээ. Засгийн газраас өргөн барьсан тэр төсөл дотор нь тийм хуулийн тийм тийм гээд өргөн барьчихаад байгаа шүү дээ. Тэгэхээр тэр хуулийнхаа дагуу бид хураагаад, Төсвийн байнгын хороонд өгөх нь гарцаагүй болчихоод байна л даа. 

Ц.Нямдорж: - Тэгэхдээ нийт 20 хувь гэдгээр хураахгүй шүү дээ. 

Х.Жекей: - Үгүй ээ, үгүй. Тэрүүгээр хураахгүй л дээ. Зүгээр тус тусд нэг, өргөн барьсан тэр төсөл дээр байгаагаар нь л, манай Байнгын хороонд хамаатай хэсгээр нь бид хураах гэж байна шүү дээ. Тийм саналыг хүмүүс ирүүлээд байгаа юм. 

Оюунхорол гишүүн. 

Д.Оюунхорол: - Тусд нь салгаж, цалингийн асуудлаар санал хураах шаардлагагүй байхаа. Нямдорж даргын хэлдэгээр. Бүлэг дээр ерөнхийдөө цалинг 20 хувиар бууруулахгүй байя гээд зарчмыг тогтсон юм чинь тэгж салгаж салгаж, Байнгын хороод дээр хураах нь бол зарчмын хувьд бол буруу байхаа. 

Х.Жекей: - Тэгэхээр чинь өргөн барьсан тэр төслийг яах уу? Одоо жишээлбэл, энэ юун дээр байж байна шүү дээ. 

Д.Оюунхорол: - Төсвийн байнгын хороон дээр нэгдсэн тийм санал хураалт явагдчихна. 

Х.Жекей: - Энхбаяр гишүүн. 

Ж.Энхбаяр: - Нямдоржийн даргын хэлдэгээр тэр шийдвэр бид Эдийн засгийн байнгын хороонд асуудлаа хаяад, тэгэх юм бид энэ талдаа эх үүсвэрээ хайх асуудлаа ярих хэрэгтэй болох нь байна шүү дээ. Засгийн газрын оруулж ирсэн санал унаж байна гэсэн үг шүү дээ. Цалингаас 98.0 тэрбумын эх үүсвэр суллах юм байхгүй болчихлоо. Тэгэхээр бид яах уу? тэр 98.0-ыг бусад хөрөнгө оруулалт болон одоо манай Хууль зүйн яамны харъяа, салбарт ноогдож буй хөрөнгө оруулалтуудаасаа л хасна шүү дээ. Тэгэхээр бид нар өнөөдөр ярих юм бол төсвийн задаргааг үзэж байгаад, манайхаас тэгвэл цалин хасахгүй нөхцөлд манай салбаруудаас ийм ийм байгууллагууд дээр ийм ийм эх үүсвэрүүдийн хасах, царцаах боломж байнаа гэдгийг гаргаж өгөх ёстой болж байгаа юм. Тийм үү? Эх үүсвэрүүдийг, тийм үү? Одоо бид тэгээд төсвөө задална, ярина гэсэн үг үү? 

Х.Жекей: - Лүндээжанцан гишүүн. 

Д.Лүндээжанцан: - Төрийн байгуулалтын хороо төрийн албан хаагчдын цалингийн асуудлаар санал хураахад бол одоо болно шүү дээ. Төрийн байгуулалтын хороо чинь. Манай хорооны хувьд бол шүүх, прокурор, Авилгалтай тэмцэх газар жичэд нь асуудал оруулж ирсэн учраас энүүгээр байр сууриа илэрхийлээд, хураачихад болохгүй гэх газар алга. 

Ц.Нямдорж : - Хэзээ Байнгын хороо болгон харъяалах Байнгын хороодын, Аюулгүйн хороо батлан хамгаалахын цалинг яриад л, Хууль хуулийнхны цалинг яриад, Эдийн засаг цалинг ярина гэж хаашаа харсан юм байдаг юм. 

Д.Лүндээжанцан: - Энэ шүүх эд нар тусдаа оруулж ирсэн байнаа. 

Ц.Нямдорж: - Тийм юм байхгүй, ноцтой юм байхгүй. Хэзээ тэгж хүний цалинг Байнгын хороод төсвөөрөө цэрэг, цагдаагаар нь ялгаж ярьж байсан юм. Хасвал хасан, хасахгүй бол хасахгүй. Ганцхан л зарчим байгаа. Өөр юм байхгүй. Юмыг ингэж самууруулаад байдгаа болих хэрэгтэй шүү дээ, бүлгийн дарга. 

Х.Жекей: - Тэмүүжин гишүүн.

Х.Тэмүүжин: - Хууль зүйн байнгын хороо юм чинь, Хууль зүйн байнгын хорооны хүрээнд эрхлэх асуудлын хүрээнд байгаа л байлгүй дээ. Энэ бол зүгээр байгууллагын нэр биш шүү дээ. Тэгэхдээ шүүх эрх мэдлийн байгууллага гээд хараат бус бие даасан байдлаар нь ажиллуулах ёстой юм чинь. Санхүүгийнх нь хараат байдал дээр ч гэсэн бид нар анхаарах ёстой шүү дээ. Ер нь бол Сангийн яам ч юм уу, эчвэл тэр Нийгэм, хөдөлмөрийн яам ч гэдэг билүү дээ. Тэр эд нартай холбоотойгоор шүүх эрх мэдлийн байгууллагын цалин мөнгө рүү ордог гар, хөлийг нь одоо таслах хэрэгтэй шүү дээ.  

Ц.Нямдорж: - Тэгвэл Их Хурлын дэргэдэх бүх байгууллагын цалинг бүх Байнгын хороо.

Х.Тэмүүжин: - Үгүй ээ, энэ чинь Их Хурлын дэргэдэх ч биш шүү дээ, наана чинь шүүх эрх мэдлийн байгууллагын тухай ярьж байна шүү дээ. Их Хурлын дэргэдэх байгууллага гэж юу байсан юм, ер нь. Шүүхийнхээ системийг хэвийн ажиллах ёстой гэж бодож байгаа бол. 

Ц.Нямдорж: - Статистикийнхаа газрын цалинг Төсвийн хороогоор хэлэлцүүл.

Х.Тэмүүжин: - Тэр нь бол тусдаа л байдаг юм байгаа биз. Энэ чинь бол шүүх эрх мэдлийн байгууллага шүүх, прокурор үйл ажиллагаагаа хэвийн явуулах ёстой. 

Х.Жекей: - Нэг нэгээрээ яръя. 

Х.Тэмүүжин: - Би яриагаа дуусгачихая.

Х.Жекей: - Тэмүүжин гишүүн яръя. 

Х.Тэмүүжин: - Ер нь бол нэг мэргэжлийн салбар Байнгын хороо нь юм чинь энийг дүгнэлтэн дээрээ ч гэсэн оруулсан хэрэгтэй байх. Ер нь бол цалин хасна уу, 20-ийг үйл ажиллагааны зардлаас нь хасна уу, Засгийн газраас ямар байдалтай орж ирэх, Улсын Их Хурлаас ямар байдалтай шийдэгдэхээс үл хамаараад, шүүх, прокурорын байгууллагын төсөвт гар хүрэхгүй байх талаас нь нэг тийм санал оруулах ёстой. Хууль зүйн байнгын хороо юм бол. Тэр нь аль цалин байна уу, үйл ажиллагааны зардал байна уу хамаа байхгүй. Ер нь бол нэгэнт хөрөнгө оруулалт хийхээсээ илүүтэйгүүр иргэдийн аюулгүй байдлыг хангах ёстой. Тэр чиг үүрэг дээр зогсож байгаа юм бол Улсын Их Хурал дээр шүүхийн хараат бус байдлынх нь чиглэлээр нэг баталгаа бий болгох хэрэгтэй шүү дээ. Мэдээж хэрэг тэр цагдаагаа тусдаа Хууль зүйн яамнаас нь оруулаад ирнэ шүү дээ. 

Би ч гэсэн цагдаа гэдэг дээр бол харж байна. Эдийн засаг хямралтай энэ үед бол гэмт хэрэг илүү их өсдөг. Цагдаагийн үйл ажиллагаанд мөнгө нь одоо дутуу байгаа юм чинь тийшээ Засгийн газрынхаа зүгээс тусдаа санаачлага гаргаад ирэх хэрэгтэй шүү дээ. Хууль зүйн байнгын хороо бол ямар ч басан шүүх, прокурор, Авилгалтай тэмцэх байгууллагын хараат бус байдлыг бэхжүүлэхийн тулд санхүү дээр нь бол жаахан баталгаа гаргаж өгөх ёстой. Тэрэн дээр л хатуу байр суурьтай байх хэрэгтэй. 

Х.Жекей: - Өөр асуулттай хүн байна уу? Нэг асуулт байна. Энд нөгөө Авилгалтай тэмцэх газрын 420 сая 198.9 мянган төгрөгөөр буурч байгаа юм байна л даа, төсөв нь. Тэгээд Авилгалын эсрэг хуулийн 29 дүгээр зүйлийн 29.3 дахь хэсэгт Авилгалтай тэмцэх газрын тухай тухайн жилийн төсвийн өмнөх оны батлагдсан төсвийн хэмжээнээс бууруулан батлахыг хориглоно гэсэн заалт байгаа юм байна. Энэ заалтыг одоо Сангийн яам, Засгийн газраас л асуух хэрэгтэй болж байна л даа. Ийм хориглоно гэсэн заалт байхад ингэж бууруулчих үндэслэл яаж гарах уу? Тэрнээс яаж гарах уу, энэ хуулийн заалтнаас. Баттөр дарга хариулах уу, тийм ээ?

Д.Баттөр: - Засгийн газар дээр өмнө нь төсвийн тодотголыг бол иймэрхүү байдлаар хийх байна. Өөр аргагүй байнаа гэсэн байдлаар танилцуулсны эцэст нь дараа нь төсвийн тухай хуульд нэмэлт, өөрчлөлт оруулах хуулийн төслийг боловсруулж, оруулж танилцуулсан юмаа. Тэгээд үүн дээр бол ерөөсөө эдийн засгийн ийм хямралтай байдалд байгаа ийм тохиолдолд юуны өмнө Засгийн газар одоо төрийн албан хаагчид өөрсдөө л үлгэр дууриал үзүүлж, аль болохоор бага зардлаар ажиллаж, энэ жилдээ, энэ бүхэл одоо байнгын хийнэ гэж ийм санаагаар оруулаагүй л дээ. 12 сарын 31-нийг дуустал бага цалингаар, бага зардлаар ажиллахаас өөр аргагүй байнаа гэсэн ийм ерөнхий зарчмын үндсэн дээр бүх байгууллагад ижилхэн хандсан юм байгаа юмаа. 

Авилгатай тэмцэх газрын зардал, үйл ажиллагааны зардал бол сүүлийн 2007, 2008 оны харьцаа нь бол маш их өндөр өссөн байдаг юм. Бараг тэрбум төгргөгөөр нэмэгдсэн байдаг байхаа. Тийм болохоор энэ онд одоо, энэ бол нийт зардал юм байгаа юм л даа. үйл ажиллагааны зардал руу нь бол ороогүй. Хөрөнгө оруулалтыг нь бас ороогүй. Зарим нэг зар сурталчилгааны зардал энэ тэр гэсэн бага сага зардлыг бас нэг тэвчиж болох юм болов уу гэж, ингэж бодож оруулсан юмаа. Ер нь бол 2008 оны урьдчилсан гүйцэтгэлээс нь одоо оруулсан 2009 төсвийн тодотголын төсөл бол 20 саяар нэмэгдсэн ийм байдалтай байгаа. Тэгэхээр яг үндсэн үйл ажиллагаанд нь бол ямар ч садаа болохгүй, харин ч бага сага нэмэгдсэн ийм байдалтай байгаа юмаа л гэж ингэж ойлгож оруулсан юмаа. 

Х.Жекей: - Хууль зөрчигдөөгүй гэж үзэх үү?

Д.Баттөр: - Үгүй ээ, яахав. Энийг бас одоо хэлэлцүүлгийн явцад бас янз бүрээр өөрчилж болох боломжтой л доо. Их Хурлынхан байгаа. Бидний хувьд бол нэгэнт адилхан тийм эрх өгсөн учраас, тийм үүрэг өгсөн учраас тийм байдалтай л хийж оруулж ирсэн юм. Ер нь 2008 оны урьдчилсан гүйцэтгэлээс нь бол буураагүй байгаа. Гүйцэтгэлээс буураагүй байгаа юм, тийм. 

Х.Жекей: - За, тэгвэл Сундуйсүрэн дарга уу?

Д.Сундуйсүрэн: - Тэгэхээр энэ дээр манай үйл ажиллагаатай холбоотой зардлууд, үндсэндээ 2008 онд мөрдөн байцаалтын үйл ажиллагааг бүрэн гүйцэд явагдаагүй байсан. Үүнтэй холбоотойгоор бас зарим зардлууд өсч төсөвлөгдсөн, ийм тал бий. Тэгээд Авилгатай тэмцэх газрын хувьд бол Авилгын эсрэг хуулийн 29-ийн 29.3-т бол Авилгатай тэмцэх газрын тухайн жилийн төсвийн өмнөх оны батлагдсан төсвийн хэмжээнээс бууруулан батлахыг хориглоно гэсэн заалт. Энэ заалтын дагуу бас эргэж тогтож авч үзээч ээ. 

Манайх бол Хууль зүйн байнгын хорооны гишүүд очсон ч гэсэн энэ дээр бас бид нар бодит байдлаа тайлбарлаж хэлж байсан. Хоёрдугаарт бол ер нь өргөдөл, гомдлын хэмжээ ихэсч байгаатай холбоотойгоор хөдөө, орон нутагт явж шалгах мөрдөн байцаалтын үйл ажиллагаатай холбоотой зардлууд нийлээн өсөхөөр хүрэлцэхгүй ийм байдал бол харагдаж байгаа. Мөн урьдчилан сэргийлэх чиглэлийн юмнууд байна. Хөрөнгө орлогын мэдүүлгийн чиглэлээр үзэх, хянах, шалгах ийм ажиллагаанууд бас нилээд их байгаа учраас бол энэ тал дээр бас та бүхэн анхааралтай хандаж, манай төсвийг одоо урьд оноос нь бууруулахгүй байх арга хэмжээ авч өгөөч ээ гэдгийг хүсч байна. 

Х.Жекей: - Нэмж тайлбарлахгүй, тийм ээ? Баттөр?

Д.Баттөр: - Хуулийн тийм заалт байдгийг бол бид нар мэдэж байгаа л даа. Тэгэхдээ Сангийн яам, Засгийн газраас оруулсан энэ бол төсөл явж байгаа гэдгийг та бүхэн мэдэж байгаа, тийм ээ? Батлагдах нь бол, батлах эрх нь бол УИХ-ын эрх мэдлийн асуудал байгаа. Зүгээр Сангийн яам төсвийн төслийг боловсруулахдаа бас үнэхээр төсвийн орлого, зарлага, макро эдийн засгийн үндсэн суурь үзүүлэлтүүдийг ирэх онд, ирэх 3 жилд ямар байх вэ гэдгийг, төсвөөс нь үндсэн дээр нь энэ тоонуудыг гаргаж ирдэг. Тэр байдлаас энэ төслийг хийсэн байгаа. 

Тэгэхдээ бодит байдал дээр бол бас энэ гүйцэтгэл маань үндсэндээ бодит байдалд гэсэн. Энэ хэмжээнд бол ажиллах боломж бий юмаа л гэж төлөвлөж оруулж ирсэн. Ер нь бүх л байгууллагуудад хүндхэн л байх байх. Хэрвээ одоо энэ байдлаар. Бараа үйлчилгээний зардлыг болон цалингийн зардлыг бууруулсан тохиолдолд ажиллах бол. Тэгэхээс биш аль нэгийг нь онцлох боломжгүй байсан учраас ингэж хийсэн юмаа гэж л хэлэх байна даа. 

Ц.Нямдорж: - Ерөнхий энэ дэлхийн эдийн засгийн нөхцөл чинь, ерэн онд энэ хуучин социалист систем нурсны дараа тэр лагерьт багтаж байсан орнуудын эдийн засгийн байдалд ямар нөхцөл байдал бий боллоо. Тийм л нөхцөл бий болж байна шүү дээ. Ийм нөхцөлд амьдрахын тухай л асуудал яригдаж байна шүү дээ. Энийгээ ер нь ойлгож байна уу, үгүй юу? Одоо энэ санал тавьж байгаа Засгийн газрын байгууллагын хүмүүс, энэ Их Хурлын дэргэдэх байгууллагын хүмүүс, шүүх эрх мэдлийн байгууллагын хүмүүс, Их Хурлын гишүүд. Тэвчиж амьдрахаас өөр аргагүй байдал орчихоод байна шүү дээ. Хэн нэгэн дарга үг хэлчихлээр мөнгө төрдөг явдал байхгүй шүү дээ. 

Хэн нэг нь аваад үлдэхээр, зардлаа хэвээрээ аваад үлдэхээр Монголын санхүүгийн байдал сайжирна гэж байхгүй шүү дээ. Тэвчихийн л тухай асуудал яригдаж байгаа учраас жигд л хандаж байгаа л асуудал шүү дээ. Яг одоо энэ Сундуйсүрэн даргын ярьдгаар ярих юм бол шүүхийн хуулинд ч тиймэрхүү юм байгаа, прокурорын хуулинд ч тиймэрхүү юм байгаа. Цагдаад бүр ярилтгүй шүү дээ. Энэ Монгол төрийн хамгийн хүнд хүчирийг үүрдэг ганцхан байгууллага бол цагдаа шүү дээ. Энд тэнд элдэв хүнд хэргүүд явахад, эд нар л өдөр шөнөгүй зүтгэж байдаг шүү дээ. Би бас нэг иймэрхүү юм хэлээд, энэ Засгийн газрын өмнө, бас Их Хурал дээр ирээд будлиулаад байж болно шүү дээ. Гэтэл будлиулах нэг асуудал, амьдрах өөр асуудал болчихоод байна шүү дээ. Энийг л бодож Их Хурал шийдвэрээ гаргаасай л гэж хүсч байна. 

Дутуу дулимаг юм бодож байгаад, өнөө мөргөөш өгчиж болох байх гэж тооцож байгаад, гурван сарын дараа юу ч өгч чадахааргүй байдалд хүрэх юм бол юу болох вэ гэдгийг бодож байна уу, үгүй юу? Энийг л энэ бүлэг, бүлгийн удирдлага, бүлгийн удирдлагын элдэв хүмүүст байнга л хэлээд байгаа. Хүүхдийн мөнгөө 500-гаар биш энэ жилдээ 300-гаар яваад үзье. Хэдэн төгрөг хойшоо хийж байгаад оны эцэст ч гэсэн өгчихье өө гэдэг л юм ярьж байгаа. Арга ядаад л ийм юм ярьж байгаа. Сайн зүйл яриад байгаа зүйл бидэнд байхгүй шүү дээ. Тэвчихдээ хүрэх юм бол бүгдээрээ л тэвчих хэрэгтэй тэвчихгүй гэх юм бол хэн нэг хэсгийг нь сугалж, үлдээж энэ асуудалд хандах юм бол бүгдээрээ л юм ярина. Одоо статистик ярина, төрийн хяналтынхан ярина, сонгуулийнхан ярина. Тэгээд л тус бүрд нь байнгын хороод ярьж, тус бүрээр нь санал хураалт явуулна. Энэ Их Хурлын чинь ажил бүр самуурлаа шүү дээ, ингээд байх юм бол? 

Тэгээд би горимын санал юу байна вэ гэхээр ердөө л 20 хувийнхаа зарчмыг  Төсвийн байнгын хороон дээр эцэслэж яриад, тэгээд намын бүлгүүд дээр тогтсоноороо Их Хурал эцэслэн шийдвэрлэх хэрэгтэй гэдэг дээрээ тогтоод л, ингээд явчихвал бид нарын асуудал аль аль талдаа ойлгомжтой болно. Хэрвээ ингээд Авилгатай тэмцэх газрын асуудал ингээд янз бүрийн байдлаар инээж байгаад санал хураалгах юм бол цагдаагийнхаар бас хураалгаж л таарна шүү дээ. Би зовлон яримаар байна шүү дээ. Асуудал хариуцаж байгаа сайдын хувьд. Гэхдээ миний зовлонгоос илүү дэлхийн зовлон, энэ улсын зовлон гэж хавьгүй том эрх ашиг цаад талд нь байж байна шүү дээ. Нөгөө нэг 10 кубон тавиад өгсөн, хасаад л оруулаад ирсэн. Хасуулж орхилоо. Өөр яах юм. Бүгдийг хасуулсан. Хил дээр статистиктэй нэмээд 400-гаас таван сая төгрөг байсан. Бас хасуулсан. Дуугай байж, амьдрах эсэхийн тухай асуудал яригдаж байна гэдэг л юм яригдаж байгаа юм. Эхний 5, 6 сарын эдийн засгийн байдлаа ажиглачихмаар байгаа юм л даа. 

Энэ тодотголоор. Хэрвээ үнэхээр орлого нь нэмэгдээд, цалинг нь буцаагаад тавьчих бололцоо бүрдэх юм бол, эсвэл тэр хүүхдийн мөнгийг нь бүрэн хэмжээгээр нь 25-аар өгчих бололцоо бүрдэх юм бол өгч л орхино биз дээ. Ер нь ийм үед юмыг аль болохоор муу үр дүнгийн зургийг нь харж шийдэх л илүү эрсдэл багатай л байдаг шүү дээ. Эрдэнэтийн зэс өнөөдөр, зэсийн үнэ өнөөдөр 3000 гээд л яриад л байна. Дорлигжавын үед 1350 байсан үе байгаа шүү дээ. Энийг Энхболд дарга, Төрийн өмчийн хорооны дарга байсан. Айхтар хямралын үед 99 оны үед. Ингэхгүй гэхийн баталгаа бас энэ хөдөлгөөнд чинь байхгүй шүү дээ. Саяхныг болтол зэс 2012 он хүртэл 8000-гаас үнэ нь буухгүй гээд яриад явж байсан Их Хурлын гишүүн байгаа шүү дээ. Хаана байна, 9 сард ганцхан өдөр нар гарахад л зэсийн үнэ харанхуй болсон шүү дээ. 

Тэгэхээр гишүүд минь би зүгээр та бүхнээс хичээнгүйлэн хүсэх юм бол энэ ерөнхий нөхцөл байдлаа нэг сайн бодооч ээ, дотроо. Засгийн газрын оруулж ирж байгаа санал бол дэндүү эрсдэлтэй санал шүү дээ. Арга явсан санал. Түүнээс цалин хасъя. Хүүхдийн мөнгө хасъя. Гэр бүлийн мөнгө хасъя. Урсгал зардлыг нь бууруулъя гээд төсөв оруулж ирж байгаа Засгийн газар миний мэдэхийн л 90 оноос, 92 оноос хойшхи Засгийн газрууд дотор ийм санал оруулж ирж байсан Засгийн газар нэг ч байхгүй. Төсвийн тодотголын журмаар юм хасах тухай санал оруулж байсан Засгийн газар байхгүй. Ерөөсөө ийм болоод байна шүү дээ. Өчигдөрхөн Америкийн эдийн засгийн төлөв байдлын ерөнхий дүн гарсан гэнэ лээ. Нойл. Япон нойл. Европ учраа олохоо байсан. Ийм л зурган дотор бид нар амьдарч байна шүү дээ. Тийм учраас ерөнхийдөө би нэг хэлээд байх юм бол энэ төрийн ачааг төрийн албан хаагчид үүрч гарах ёстой юм бол, энэ хүндрэлийг төр үүрч гарах ёстой юм бол тэнд зүтгэж байгаа албан хаагчид хамт үүрэлцээд гарах ёстой гэсэн зарчмыг л яриад байгаа юм. Надаас эхлээд, Их Хурлын гишүүдээс эхлээд, энд сууж байгаа бүх хуулийн байгууллагуудын дарга нараас эхлээд энэ Монгол төрийн зовлонг эхлээд өөрсдөө үүрээд, тэгээд цаашаа явъя гэдэг л юм яриад байгаа юм. 

Х.Жекей: - Тэрбишдагва гишүүн. 

Д.Тэрбишдагва: - Энэ манай хорооны гишүүд чинь бол одоо уг нь Нямдоржийн сайдын зовлонг сонсож, төсвийг нь нэмж өгч туслах л ёстой хүмүүс шүү дээ. Тэгээд сайд маань багасгаад өгөөч гээд байвал одоо дуртай л байх юм шиг байна. Би ойлгохдоо бол өнөөдөр 20 хувь дээр дангаар нь энэ горимын саналыг дэмжиж байгаа юмаа. Яагаад гэвэл Их Хурлын дарга дээр ажлын хэсэг байгуулагдаа, хоёр намын бүлэг зарчмын хувьд ерөнхийдөө тохирч байх шиг байна. Нийтэд нь 20 хувийг нь бол хадгалъя гэсэн ийм зарчим ярьж байхад тус тусд нь ярилгүйгээр тэрэн дээр нийтэд яриад явчихвал яасан юм бэ гэдэг дээр нэг санал байна.

Сая Эдийн засгийн байнгын хороо хуралдаад, энэ Сангийн яамны оруулж ирсэн материал дээр тэд ярьж байна л даа. Гэтэл өнөөдөр хямралын эсрэг төлөвлөгөөний талаар Улаан сайд баахан 300 сая тэрбум, 200 тэрбум хасна ч гээд, баахан тоо хэлээд л. Яг одоо Их Хурлын даргын дэргэд ажиллаж байгаа ажлын хэсэг маань ямар санал оруулж ирж байгаа тийм тоо баримт байхгүй байгаа байхгүй юу. Энэ Хууль зүйн байнгын хороонд харъяалагддаг байгууллагуудаас бид бол сая ажлын хэсэг яваад шалгаж байхад, ажилтай нь танилцаж байхад бол ер нь бол цагдаа, сэргийлэхийн байгууллагууд, энэ хууль хяналтынхаа байгууллагуудад, ялангуяа энэ хямралтай үед бол бид 7 сарын 1-нийг ч бодсон, зарим тал дээр нь бол нэмэх юмаа нэммээр байгаа юм. Хасах юм бас байнаа. 

Тухайлах юм бол өнөөдөр Шинэчлэлт хөгжлийн хороо гэж хэнд хэрэгтэй юм? Тэгээд одоо сая Ерөнхий сайдын дэргэд дахиад нэг хороо байгуулна гэж байна шүү дээ. Хямралын хороо гэж байгуулах гэж байна. Үгүй ээ, энэнээс чинь өчнөөн юм хасч болно биз дээ? Төрийн өмчийн хороог Энхболд даргын үед ажиллаж байсан орон тоо хэвээрээ л ажиллаж байна шүү дээ. Баахан машин унасан дарга нар, баахан юм хурааж авдаг дарга нар, тэгээд нэг баахан авилгал, хээл авсан дарга нар, тэрийг татан буулгах хэрэгтэй. Энэ мөнгийг харин тэр цагдаа, сэргийлэх мэргийлэх тэр юм руугаа өгч болдоггүй юм уу? Өнөөдөр хэд хэдэн агентлагуудыг бид байж байгааг нь салгасан. Тэр үед бид нар мөнгөтэй гэж бодоод салгасан. Одоо мөнгө ховор байж байгаа үед энэ агентлагуудын заримыг нийлүүлье л дээ. Өчигдөр Төсвийн байнгын хороон дээр санал хураалгаад, агентлагуудын тоог цөөлье гэсэн. Төрийн байгуулалтын байнгын хороо. 

Тэгэхээр энэ Засгийн газар нэг шүүмжлээд байгаа юм бишээ, орж ирж байгаа юман дээр чинь үнэхээрийн хэрэгцээгүй, ганц хоёр жилдээ бүсээ чангалж болохоор тийм газруудаас бол бид одоо хөрөнгийг нь зогсоох хэрэгтэй. Зарим одоо сургууль, эмнэлгийн засвар үйлчилгээ, өнөөдөр багш нарынх нь цалинг хасах уу, сургуулийг чинь засаад өгөх үү гэж хэлэх юм бол ихэнхи багш нар “-ээ дээ, цалингаа авъя. Бид ямар нэгэн нөхцөлөөр хүүхдүүдээ сургая гэж хэлнэ.” Цалинг нь хасах юм бол тэд хүүхдүүдээ өөдтэй сургахгүй шүү дээ. Ийм учраас одоо энэ Их Хурлын даргын дэргэдэх хэлэлцэж байгаа байгуулагдаж байгаа тэр ажлын хэсгийн дүнг сонсоод, ерөнхийд нь 20 хувиараа ч ингээд цаашаа явчих юм, энэ дээр дахин тэгж санал хураагаад байхгүй. Бид одоо сая Сангийн сайдын Эдийн засгийн байнгын хороон дээр хэлснээр бол 20 хувийг хүлээн зөвшөөрч байгаа юм шиг байна. 

Тэгээд хоёр намын бүлэг хоорондоо тохироод л тэгчих юм бол тэр 20 хувь бол ерөнхийдөө явчих юм шиг байна шүү дээ. Тэгээд одоо өнөөдөр 20 хувь нийтдээ хоёр намын бүлэг дээр яригдаад, Их Хурлын даргын дэргэд явагдаад байхад өнөөдөр эндээс 20 хувь, яагаад ч гэсэн бүсээ чангалъя гэх биш. Өшөө бүсээ чангалуулж болчихоор хасах санал байгаа учраас би бол энийг зарчмын хувьд нь бол нийт санал хураагаад, Төсвийн байнгын хороо, Эдийн засгийн байнгын хорооныхон санал оруулчихвал яасан юм гэсэн тийм саналтай байна. 

Х.Жекей: - Баярлалаа. Өөр үг хэлэх гишүүд байна уу? Санал гаргах.

Тийм байхгүй бол ингээд санал, асуулт дууслаа гэж үзлээ. 

Тэмүүжин гишүүн, Мөнх-Оргил гишүүн нарын санал хураалгах томъёолол ирсэн байгаа. Тэрийг уншиж танилцуулъя. Тэгээд санал хураалгая. 

“Төрийн албан хаагчдын цалинг 20-иос 30 хувь бууруулах” гэснийг төслөөс хасах гэснийг дэмжье гээд, ерөнхий нь энэ. Яахад найруулгын энэ яахав наана цаана болчихно биз. 

Гишүүдийн ерөнхий санал тийм байх шиг байна. Тэгэхээр энэ дээрээ нэг санал хураагаад, тэгээд гишүүдийн хэлсэн үг, гаргасан тэр саналуудыг дүгнэлтэнд оруулаад, Төсвийн байнгын хороо руу шилжүүлчихвэл яасан юм бэ гэсэн саналын дагуу санал хураалгах уу? Өөр саналтай хүн байна уу?

Тэгвэл санал хураалгая. 

Цалинг хасах асуудлыг дэмжихгүй гэж. Төслөөс хасъя гэж. 

11-ээс 7 юм байна. 

Энэ санал одоо хураагдаад, өөр санал алга. 

Х.Жекей: - Ажлын хэсэг дээр байна шүү дээ.

Д.Лүндээжанцан: - Бүлгүүд шийдээд ингээд байхад одоо эсэргүүцээд, санал өгсөн юм шиг болж байна шүү. Нэр усыг нь сайн бичиж ав.

Ц.Нямдорж: - Намайг оруул. Тэгж ярих юм бол бүлэг дахиж хуралдана. Их Хурлын ажлын хэсэгтэй гээд бүлэг чинь хуралдахгүй байгаа шүү.

Х.Жекей: - За, санал хураагаад дууссан. Өнөөдрийн хуралдаан дууслаа. 

Гишүүд, оролцсон хүмүүст баярлалаа. 

Хурал хаасныг мэдэгдъе. 

Хуралдаан 16 цаг 25 минутад өндөрлөв.

Соронзон хальснаас хянаж буулгасан:

Хуралдааны тэмдэглэл хөтлөгч




Б.НАРАНТУЯА
